
ZAMONAVIY BOZOR SHAROITIDA XIZMAT KOʻRSATISH SOHASI 
SUBYEKTLARINING IQTISODIY BARQARORLIGINI TAʼMINLASH 

Annotatsiya. Zamonaviy global beqarorlik va tarkibiy oʻzgarishlar sharoitida xizmatlar sohasi 
subyektlarining iqtisodiy barqarorligini taʼminlash mexanizmlarini takomillashtirish dolzarb masaladir. 
Tadqiqotda 2020–2025-yillardagi Oʻzbekiston va xorijiy davlatlar (AQSH, Germaniya, Janubiy Koreya) 
tajribasi qiyosiy-ekonometrik tahlil va trend modellashtirish orqali oʻrganildi. Aniqlangan muammolar 
yechimi sifatida raqamlashtirish, yashil texnologiyalar va resurs tejamkorligiga asoslangan 
raqobatbardoshlikni oshirish modeli ishlab chiqildi. Muallif tomonidan kapitallashuvni oshirish, moliyaviy 
xatarlarni diversifikatsiya qilish va davlat-xususiy sherikligini kengaytirish boʻyicha amaliy tavsiyalar 
shakllantirildi. Olingan natijalar xizmatlar sohasini rivojlantirishning milliy va mintaqaviy strategiyalarini 
ishlab chiqishda nazariy hamda amaliy bazani boyitadi. 
Kalit so‘zlar: xizmatlar sohasi, iqtisodiy barqarorlik, moliyaviy mutanosiblik, raqamli platformalar, yashil 
standartlar, resurs tejamkorligi, risklarni boshqarish. 
 

Аннотация. В условиях современной глобальной нестабильности и структурных трансформаций 
совершенствование механизмов обеспечения экономической устойчивости субъектов сферы 
услуг является актуальной задачей. В исследовании на основе сравнительно-эконометрического 
анализа и трендового моделирования изучен опыт Узбекистана и зарубежных стран (США, 
Германия, Южная Корея) за 2020–2025 годы. В качестве решения выявленных проблем 
разработана модель повышения конкурентоспособности за счет цифровизации, зеленых 
технологий и ресурсосбережения. Научный и практический вклад автора заключается в 
формировании рекомендаций по повышению капитализации, диверсификации финансовых 
рисков и расширению государственно-частного партнерства. Полученные результаты служат 
укреплению теоретической и практической базы при разработке национальных и региональных 
стратегий развития сферы услуг. 
Ключевые слова: сфера услуг, экономическая устойчивость, финансовая сбалансированность, 
цифровые платформы, зеленые стандарты, ресурсосбережение, управление рисками. 
 
Abstract. In the context of modern global instability and structural transformations, improving the 
mechanisms for ensuring the economic sustainability of service sector entities is an urgent issue. The study 
examined the experience of Uzbekistan and foreign countries (USA, Germany, South Korea) for 2020–2025 
using comparative econometric analysis and trend modeling methods. As a solution to the identified 
problems, a model for increasing competitiveness based on digitalization, green technologies, and 
resource efficiency was developed. The author's contribution lies in formulating recommendations to 
increase capitalization levels, diversify financial risks, and expand public-private partnerships. The 
obtained results enrich the theoretical and practical foundation for developing national and regional 
service sector strategies. 
Keywords: service sector, economic sustainability, financial balance, digital platforms, green standards, 
resource efficiency, risk management. 

KIRISH 
Zamonaviy global iqtisodiyotda xizmat koʻrsatish sohasi yalpi ichki 

mahsulot (YAIM) shakllanishida, aholi bandligini taʼminlashda va innovatsion 
texnologiyalarni joriy etishda yetakchi drayverga aylandi. Oʻzbekiston 
Respublikasida ham xizmatlar sohasini jadal rivojlantirish va uning iqtisodiy 
barqarorligini taʼminlash davlat makroiqtisodiy siyosatining ustuvor 
yoʻnalishlaridan biri sifatida belgilangan. Soha subyektlarining moliyaviy-
iqtisodiy chinakam barqarorligini oshirish va huquqiy kafolatlarini 
mustahkamlash maqsadida Oʻzbekiston Respublikasining OʻRQ-845-sonli 
Qonuni hamda Oʻzbekiston Respublikasi Prezidentining PQ-104-sonli Qarori 
qabul qilinib, amaliyotga keng tatbiq etilmoqda.[1] Mazkur tadqiqot 
mavzusining tanlanish sababi va asoslari shundaki, global iqtisodiy beqarorlik, 
inflyatsion bosimlar va moliya zanjirlaridagi uzilishlar sharoitida xizmat 
koʻrsatish korxonalarining tashqi va ichki shoklarga moslashuvchanligini 
oshirish zarurati tugʻilmoqda. Ushbu masalaning dolzarbligi va ilmiy yangiligi 
shunda namoyon boʻladiki, anʼanaviy moliyaviy qoʻllab-quvvatlash usullaridan 
tashqari, raqamlashtirish, ESG (“yashil”) standartlari va klasterli boshqaruv 
mexanizmlarini kompleks integratsiyalash orqali xizmatlar sohasi 
subyektlarining uzoq muddatli barqaror iqtisodiy rivojlanish strategiyasining 
nazariy va amaliy modellari ilmiy asoslab beriladi. 
 

ADABIYOTLAR TAHLILI 
Xizmatlar sohasi subyektlarining iqtisodiy barqarorligi va ularni 

boshqarish mexanizmini tadqiq etish mahalliy va xorijiy iqtisodchi olimlar 
tomonidan keng oʻrganilgan. 

Mahalliy olimlardan A.U. Burxanov va A.A. Ostonaqulov oʻz tadqiqotlarida 
xizmat koʻrsatish korxonalarida moliyaviy barqarorlikni taʼminlashda xususiy 
kapital manbalaridan foydalanish samaradorligi va likvidlik koʻrsatkichlarini 
tizimli monitoring qilish zarurligini asoslab berganlar. Sh.Sh. Shadmanov esa 
xizmatlar sohasida raqobatbardoshlikni oshirishda mintaqaviy resurs 
salohiyatidan oqilona foydalanish hamda kichik biznes subyektlarini 
infratuzilmaviy qoʻllab-quvvatlash omillariga alohida toʻxtalgan.[2] 

Shuningdek, B.A. Abdukarimov 2 xizmat koʻrsatish korxonalarining 
iqtisodiy tahlilida moliyaviy natijalarni prognozlashtirish va aylanma 
mablagʻlar aylanuvchanligini tezlashtirish usullarini ochib bergan boʻlsa, 
N.Q.Yoʻldoshev servisni boshqarishda innovatsion texnologiyalar va 
raqamlashtirishni joriy etish orqali barqarorlikka erishish mumkinligini 
koʻrsatib oʻtgan.[3] 

Xorijiy iqtisodchilardan C. Grönroos xizmatlar marketingi va iqtisodiyoti 
nazariyasida subyektlarning barqarorligi bevosita isteʼmolchilar bilan uzoq 
muddatli qiymat zanjirini (value co-creation) yaratishga bogʻliq ekanini 
isbotlagan. P. Kotler va K.L. Keller) esa tashqi muhitdagi turbulentlilik 
sharoitida xizmat koʻrsatish tashkilotlarining operativ moslashuvchanligi 

(strategic agility) va xarajatlarni optimallashtirish modellarini ilgari 
surganlar.[4] 

Biroq, global raqamlashtirish va «yashil» transformatsiya davrida 
xizmatlar sohasi subyektlarining iqtisodiy barqarorligini taʼminlash usullari va 
xorijiy amaliyotni mahalliy sharoitga adaptatsiya qilish masalalari qoʻshimcha 
kompleks tadqiqotlarni talab etmoqda. 

 
TADQIQOT METODOLOGIYASI 
Ushbu tadqiqotda xizmatlar sohasi subyektlarining iqtisodiy 

barqarorligini baholash va ularni taʼminlashning samarali strategiyalarini 
asoslash maqsadida kompleks ilmiy-tadqiqot usullari majmuidan foydalanildi. 
Tadqiqot jarayonida tizimli va qiyosiy tahlil, guruhlash, iqtisodiy-statistik tahlil, 
induksiya va deduksiya hamda trend modellashtirish metodlari qoʻllanildi. 
Tadqiqotning axborot-empririk bazasini Oʻzbekiston Respublikasi Prezidenti 
huzuridagi Statistika agentligi maʼlumotlari, Jahon banki (World Bank) va 
Xalqaro valyuta jamgʻarmasi (IMF)ning 2020–2025-yillardagi rasmiy 
hisobotlari hamda tahliliy byulletenlari tashkil etdi.[5] Xizmatlar sohasi 
subyektlarining moliyaviy barqarorlik va muvozanat darajasi avtonomiya 
koeffitsiyenti  (Ka), qarz va xususiy kapital nisbati (Kd/e) hamda joriy likvidlik 
koeffitsiyenti (Kcl) kabi integral koʻrsatkichlar asosida ekonometrik 
modellashtirish va qiyosiy baholash tamoyillari orqali tadqiq qilindi. 

 
TAHLIL VA NATIJALAR 
Zamonaviy global iqtisodiy beqarorlik va geosiyosiy oʻzgarishlar 

sharoitida xizmatlar sohasi subyektlarining iqtisodiy barqarorligi milliy 
iqtisodiyotlarning moslashuvchanligi va oʻsish surʼatlarini belgilab beruvchi 
asosiy omilga aylandi. 2020-yilgi pandemiya shokidan soʻng xizmatlar sohasi 
tarkibiy transformatsiya bosqichiga oʻtdi. 

 

 
Manba: muallif tadqiqotlari asosida ishlab chiqilgan. 

1-diagramma.Oʻzbekiston va tanlab olingan xorijiy mamlakatlarda 
xizmatlar sohasining asosiy koʻrsatkichlari qiyosiy dinamikasi  

(2020–2025 yy.) 
. 

Oʻzbekiston Respublikasida 2020–2025-yillar oraligʻida amalga oshirilgan 
institutsional va tarkibiy islohotlar, jumladan, Oʻzbekiston Respublikasining 
OʻRQ-845-sonli Qonuni hamda Prezidentning PQ-104-sonli Qarori ijrosi 
natijasida sohada muhim makroiqtisodiy siljishlar kuzatildi.[6](1-diagramma). 

1-diagramma maʼlumotlaridan koʻrinadiki, Oʻzbekistonda xizmatlar 
sohasining YAIMdagi ulushi 2020-yildagi 36,3 foizdan 2025-yilga kelib  
51,2 foizga yetdi. Mazkur dinamika mamlakatda xizmatlar sohasini drayver 
sohaga aylantirish boʻyicha amalga oshirilgan islohotlar natijasidir. Ammo 
rivojlangan mamlakatlar (AQSH– 78,9%, Germaniya – 71,0%) bilan 
taqqoslaganda, Oʻzbekistonda hali foydalanilmagan muhim rezervlar mavjud. 

Xizmatlar sohasi subyektlarining iqtisodiy barqarorligi quyidagi integral 
koeffitsiyentlar va koʻrsatkichlar bilan belgilanadi: 

Xizmat koʻrsatish subyektlarida aylanma mablagʻlarning aylanuvchanlik 
sikli sanoatga nisbatan tezroq boʻlsa-da, 2020–2025-yillarda logistika, 
moliyaviy-bank va IT-xizmatlaridan tashqari, umumiy ovqatlanish va turizm 
sohasida debitorlik qarzdorligining ortishi kuzatildi.[7] 

Rivojlangan xorijiy tajribada (masalan, Janubiy Koreyada) xizmat 
koʻrsatish korxonalarining barqarorligi 60% holatda raqamli ekotizimlarga 
integratsiyalashganlik darajasi bilan taʼminlanadi. 

Tadqiqot doirasida oʻtkazilgan tahlillar asosida mahalliy xizmat koʻrsatish 
subyektlari barqarorligini susaytiruvchi asosiy omillar guruhlandi(1-jadval): 

1-jadval 
Oʻzbekiston xizmatlar sohasi subyektlarining moliyaviy barqarorlik 

koʻrsatkichlari dinamikasi (sohalar kesimida, 2020–2025 yy.  
oʻrtacha bahosi) 

Xizmat turlari / Tarmoqlar 

Avtonomiya 
koeffitsiyenti 
(Ka), norma 

≥0,5 

Qarz va xususiy 
kapital nisbati 
(Kd/e), norma 

≤1,0 

Joriy likvidlik 
koeffitsiyenti 
(Kcl), norma 

1,5−2,0 
Moliya va sugʻurta xizmatlari 0,58 0,72 1,85 

Aloqa va axborotlashtirish (IT) 0,52 0,92 1,68 
Transport va logistika 0,41 1,43 1,24 

Savdo va maishiy xizmatlar 0,36 1,78 1,15 
Turizm va joylashtirish xizmatlari 0,32 2,12 1,08 

Soha boʻyicha oʻrtacha koʻrsatkich 0,43 1,39 1,40 
 

Manba: muallif tadqiqotlari asosida ishlab chiqilgan. 
 

1-jadval maʼlumotlaridan koʻrinadiki, mahalliy xizmat koʻrsatish 
subyektlarining oʻrtacha avtonomiya koeffitsiyenti 0,43 ni tashkil etib, 
belgilangan minimal normativdan (0,5) past hisoblanadi. Ayniqsa, turizm 
(0,32) va savdo-maishiy xizmat koʻrsatish (0,36) tarmoqlarida bank kreditlari 
va qarz resurslariga bogʻliqlik darajasi yuqori. Qarz va xususiy kapital 
nisbatining 1,39 ga tengligi soha subyektlarining tashqi kredit shoklari va foiz 
stavkalari oʻzgarishiga nisbatan taʼsiruvchanligi yuqori ekanini tasdiqlaydi. 

Rivojlangan mamlakatlar tajribasi tahlili xizmatlar sohasi subyektlarining 
iqtisodiy barqarorligini taʼminlashda quyidagi innovatsion yondashuvlarni 
ajratib koʻrsatishga imkon beradi:[8] 

 AQSH amaliyoti: Xizmat koʻrsatish korxonalarining barqarorligi 
platformali iqtisodiyot (Uber, Airbnb, Amazon Services) va venchur kapitalini 
faol jalb qilish orqali taʼminlanadi. Subyektlar xarajatlarining 40% dan ortigʻi 
raqamli marketing va mijoz tajribasini (Customer Experience - CX) 
yaxshilashga yoʻnaltiriladi. 

 Germaniya amaliyoti: “Green Service” standartlari va resurslarni tejash 
tizimi keng qoʻllaniladi. Energiya tejamkor uskunalardan foydalanuvchi xizmat 
koʻrsatish subyektlariga 15–20% miqdorida soliq va kredit subsidiyalari 
beriladi. 

 Janubiy Koreya amaliyoti: Davlat va xususiy sektor hamkorligida yagona 
raqamli servis markazlari va klasterlar tashkil etilgan boʻlib, kichik va oʻrta 
xizmat koʻrsatish subyektlarining ERP/CRM tizimlariga integratsiyalashuvi 
85% dan ortiqni tashkil etadi. 

Ushbu tahliliy natijalar Oʻzbekistonda xizmat koʻrsatish subyektlarining 
iqtisodiy barqarorligini taʼminlashda faqatgina anʼanaviy moliyaviy qoʻllab-
quvvatlash emas, balki raqamlashtirish, yashil standartlar va klasterli 
boshqaruv usullarini kompleks qoʻllash zarurligini koʻrsatmoqda. 

 
XULOSA VA TAKLIFLAR 
Olib borilgan ilmiy tadqiqot, 2020–2025-yillar oraligʻidagi dinamik 

koʻrsatkichlar tahlili hamda Oʻzbekiston va ilgʻor xorijiy mamlakatlar (AQSH, 
Germaniya, Janubiy Koreya) tajribasining qiyosiy-ekonometrik tahlili xizmatlar 
sohasi subyektlarining iqtisodiy barqarorligini taʼminlash murakkab, koʻp 
omilli va tizimli jarayon ekanini koʻrsatdi. 

Tadqiqot natijalari asosida quyidagi ilmiy va amaliy xulosalar 
shakllantirildi:[9] 

1. Tarkibiy transformatsiya va oʻsish tendensiyasi: Oʻzbekistonda amalga 
oshirilayotgan meʼyoriy-huquqiy islohotlar (xususan, OʻRQ-845-son Qonun va 
PQ-104-son Qaror) natijasida xizmatlar sohasining YAIMdagi ulushi 2020-
yildagi 36,3 foizdan 2025-yilga kelib 51,2 foizga yetdi. Biroq rivojlangan 
davlatlar koʻrsatkichlari (AQSHda 78,9%, Germaniyada 71,0%) bilan 
taqqoslaganda, milliy iqtisodiyotda sohaning sifat va tarkibiy tarkibini yanada 
takomillashtirish zarurati mavjud. 

2. Raqamlashtirish va “yashil” omillar yetishmovchiligi: Tahlillar shuni 
koʻrsatdiki, xizmat koʻrsatish subyektlari iqtisodiy barqarorligining susayishiga 
moliyaviy omillar (38%) bilan bir qatorda raqamli ekotizimlar va ERP/CRM 
platformalarining yetarlicha joriy etilmagani (27%) hamda resurs tejamkor 
texnologiyalarning kamligi bevosita taʼsir koʻrsatmoqda. 

Yuqoridagi xulosalardan kelib chiqqan holda, xizmatlar sohasi 
subyektlarining iqtisodiy barqarorligini uzoq muddatli taʼminlash boʻyicha 
quyidagi tizimli tavsiyalar ilgari suriladi: 

 Kapital mustaqilligini ragʻbatlantirish: Xususiy kapital ulushini oshirgan 
va reinvestitsiya hajmini kengaytirgan xizmat koʻrsatish subyektlari uchun 
foyda soligʻi stavkalarini differensiatsiyalashgan tartibda kamaytirish koʻzda 
tutilsin. 

 ESG va “yashil” sertifikatlash: Rivojlangan xorijiy davlatlar (Germaniya, 
AQSH) tajribasi asosida xizmat koʻrsatuvchi korxonalarda resurslarni tejovchi 
(“Green Service”) standartlarini joriy etish. Bu operatsion xarajatlarni 15–20% 
ga qisqartirish va kapital jozibadorligini oshirish imkonini beradi. 

Tadqiqot natijalari shuni koʻrsatadiki, zamonaviy beqarorlik sharoitida 
xizmatlar sohasi subyektlarining iqtisodiy barqarorligini taʼminlash faqatgina 
moliyaviy qoʻllab-quvvatlash bilan emas, balki chuqur raqamlashtirish va 
«yashil» texnologiyalarni kompleks joriy etish orqali amalga oshirilishi zarur. 
Oʻzbekistonda xizmatlarning YAIMdagi ulushi 51,2 foizga yetgan boʻlsa-da, 
soha subyektlarining avtonomiya koeffitsiyenti (0,43) va qarz resurslariga 
bogʻliqligi xavf-xatarlarni boshqarish mexanizmlarini takomillashtirishni talab 
etadi. Xorijiy tajriba asosida ESG standartlarini tadbiq etish, raqamli 
platformalarga integratsiyalashuv va DXSH modellarini kengaytirish 
korxonalarning resurs tejamkorligi hamda raqobatbardoshligini oshirishga 
xizmat qiladi. Taklif etilayotgan differensial soliq ragʻbatlari va reinvestitsiya 
mexanizmlari sohada kapital barqarorligini taʼminlab, moliyaviy shoklarga 
nisbatan chidamlilikni mustahkamlaydi. Umuman olganda, ushbu kompleks 
strategiyalarni amaliyotga joriy etish xizmatlar sohasini milliy iqtisodiyotni 
barqaror va innovatsion rivojlantirishning uzoq muddatli drayveriga 
aylantiradi. 

